Yekuatiati
Mborokuaiati  No. 11

“Ñemoeräkua michia reta tëtaiyaipi itekomboe  oyekua oïvae regua”
Tembikuatia iñemboipi   

Oyekua rambueve tuicha rupi mbaeavai jaema jokuaegui añave oñemboipi 
Oyeyoko oime vaerä jokuae jasikatuete oikovae reta iyeroviaka, jare oyeapo vaerä jokuae ñomboatiguasu oñemambeko opaño teko michia tëtaiguaete reta regua jare oechauka keräiko michia reta oikovaere; jaeko UNICEF pegua Centro de Investigación innocenti  jeivae”,  omotenonde oechauka vaerä jokuae mbovi kuatia reta Digest (mborokuaiati) de inoncenti, omoeräkua vaerä “michia reta tëtaiyaipi itekomboe oimema oïvae regua”.

Kuae mborokuai jaeko tembikuatia jaeko jokuae Centro jembiapoma oñemoerakuä vaerä jokuae ñee riru reta añetetepegua jare opaetevae ipuereta jokoropi oipisi ñeemoeräkua ikavigue michia jare tairusu reta itekomboe regua. Kuae ñemongeta jaeko imiarï oï opaetevae tekomboe metei ñavo ñanoivae regua oyeapovae jaema jokogui oñemaeta  oyekura reve jokuae teko reta regua, jaema jokuae ndivema oporomokireï opaetevae reta iñemambeko oyepisi vaerä javoi omoeräkua  ñemongeta guasu jare keräiko política oyererajavae regua opaño tembiapo reta tëta ombokuakua vaerä.  Kuae mborokuaiati reta jaeko oyeporu oiko tembiporurä  miräta jare mbaepuere pegua jare  keräiko tembiapo reta oyereroatata jaema jokuae ndivema  oyecha kaviete jare oyepapa mbaapo tupapire regua UNICEF guinoi tëtaguasu ñavo rupivae jembiaporä.

Kuae mborokuaiati 11 imbapakama guinoivae michia reta tëtaiyaipi itekomboe regua oyeapoko  oñemae ramo ima pegua UNICEF oñeñono guiroguata vaerä kuae mbaraviki  michia reta itekomboe regua.

Ñee riru oñemoeräkua vaepe jaeko oï mbae ikavigue jare ñemboe ikavigue vae kuae mbaraviki oyapo vae reta jaeko UNICEF pegua reta opaete tëta guasu rupi. Kuae ñeemoeräkua omboati guinoi opaño tembiapo ikavigue UNICEF oyapo guerugueruvae tëtaguasu reta rupi. Oechuakavi keräi rupiko kuae mbaapokaguasu jeiete michia reta itekomboe oyeapo vaerä kerupirupi jare opaetevae reta oikuakaviete vaerä michia reta tëtaiyaipi itekomboe, jaeko oñemotenondeta ojo oiko jekuae jare jokoropiko jekuaeteta tëta iya retama oikuauka kuae tekomboe jaema jokoräi yaveko oipeama noguinoi reta iyeupe  tape yoguireko vaerä jekoae rupi jare guinoita iyeeiño mboroguirovia  ojo vaerä tenonde jekuae oasayepe mbaembae oñevae chupe retavaegui.


 Mborokuaiati keräirupiko oyeapo 

Kuae mborokuaiati oyeapoko opaetevae reta ndive päve.  Tenonde oyeecha ramo yave mbaerako oyeapotavae, oyeapo metei ñemboatiguasu tuichaguevae opaete ipoki jare iarakuavae reta ñoguinoi kerupirupi tëtaguasu ñavorupivae – kuaepe oimevi oiko tëtaiguaete reta, ipokivae jare opaño tembiapokaguasu ombojekoviavae reta - Tëtaguasu Florenciape jokuae marandueka regua oivaepe. Oyeapo rambueve mboapi ara rupi ñemboati jaeko tatägue yoaka jaema jokoguimako oë meteiño ñemongeta ipuere vaeräma oñeñono mbaembaeko guinoita Mborokuaiati.  Kuaepe opaete kuae ñemboatiape yoguiraja vae reta jekueño oyapo ñembori ikaviguevae  ñeparandu oyeapo ojo oikovae rupi ipuere vaerä oyapo katu guiraja ñemongueta reta. Opaete ipoki jare iarakuavae reta jaeramiñovi tëtaiyaipi reta regua oñemambekoaveivae jaeko secretaría Foro permanente pegua jaenunga oñemoingevi kuae mbaravikipe jare Alto Comisionado opaetevae reta itekomboere oñangarekovae jaenungavi oparaviki, OIT jare UNICEF América latina jare Caribepe oparaviki oïvae. 

Oñemotenonde ramo michia reta tëtaiguate iñemongeta jare oyecha ramo keräiko jae reta oikuataiko opaño mbaembae oñevae jesegua retavae, kuae mborokuaiati omotenonde jokuae michia reta opaño ikavigue ñemongeta jae reta omeegue.

Kuae Mborokuaiati oyekuatiata ñee reta ONU oiporuvaepe jare amoguë tëtaiguaete reta iñee América Latinape oïvae reta peguarä. Kuae mborokuaiati oñemoerakua rambueve mbaetitako jokope jaema opa iyapi, echa jaeramoeteiko oñemboipimi kuae tembiapoguasu UNICEF oñeñono guiraja vaerä tenonde koti opaete michia reta pegua oï tekomboevae jare oyokota opaete tëtaguasu reta rupi.

Ketiko oñemae  

Kuae Mborokuaiati oechauka jare omaevae jaeko keräi tëtaiguä reta  oime guinoi tuichaguevae miräta.  Jare oechaukavi keräiko kuae tëta reta ñoguinoi yaveko  iivipe jare jëtapeiño iyaambae yave, täta oyekou jeko jare iñeere oiko reta.  Jaema jayave ikavi chupegua reta tenonde koti guiroguata jare ombokuakau vaerä imicha reta.

Michia iya reta, opaete indechimavae  jare tëta juvicha reta guinoi tuichaguevae tembiapo ipuere vaerä oechauka michia retape keräi jae reta yepe mona ndei tëi yoguireko erëi oimeko guinoi:  Tekove, teko katu, jëtarä reta, ivi oiko pipevae jare miari arakae jëta regua jaema jeseko meteirami oñoetarä yoguireko retavae regua.  

Kuae Mborokuaiati omotenonde keräiko tëtaiguaete reta oecha jare omae mombirivae  jaema jokoropi jae reta oguata  omboipi reve oechuaka keräitako yayoguiroata tekoñopau rupivae.  Jae reta oechuaka opaete jokuae tekomboe reta oyekua kavita  tëtaigua retape jae reta jeko rupi oyeapo yaveño jare omotenondeko yave teko ñopau reta.

Jaema opaete tekomboe michia reta guinoivae pegua mbaraviki oyeapotavae oipotako jokoguietei oñemomiräta jae oñemoeräkua ipuere vaerä oë kavi  jare oyeapo añetete pegua. 

Kuae  Mborokuaiati ñemambeko oyapo tätaguevae michia reta tëtaiguaetevae regua opaete tëtaguasu reta rupi oikokatuvae jare  iparavetevae reta rupi oyuvake. Opaete michia retagui jaeko oyekuavai chugui reta jaema jokuae jeko pegua mbaeti oyekou itekomboe tekoraïa pegua, ñemboe pegua, yeyoko jare oñemoinge vaerä opaño mbae rupi oyapouka iñee jare iñemongeta oiko kavi vaerä ara ñavo.

Kuae Mborokuaiati  omae michia reta tëtaiguaetevae itekomboere jare omae vaerä oimeko yave mbae mbaeti jaekavi oguata jokuae tekomboe opaetevae reguare. Jaeramiñovi oñemae jare oñemboyekua opaño tembiapo reta ikavita jokuae tekomboere oyekou vaerä opaete michia retavae pegua. Ñemongeta ikaviguevae jaeko opaete kia reta oñeñono ñemboavaimbae reve mbaravikipe jaema jokogui iñee reta oyapouka vaerä jaema jokoräi omboeteuka tëtaiguaete reta jeko katu jare keräiko itekoyopara rupi yoguireko retavae jare opaño mbaembaegui oyeepi  aguiye vaerä kia reta jekua guinoti jare jekuae omomi omae jese.

Jaeramiñovi oñemae kavi keräiko opaete tëtaiguaete reta omboyopopisi jokuae jae reta mbaeko jei jare keräiko guiroguata: I jete kuera, iarakua katu, iyekou katu ipuere vaerä oiko kaviavei jetä rupi,  aguiyeta kiave omambeko jare oñuvanga jese reta  jare oyekouta vaerä yoguireko maemboeteete jëta omee chupevaere. Opaete kuae reta oyekoko oï täta rupi teko retare, jokuae tëta reta mboroguirovia guinoivae jare keräiko jae reta  ivi guinoivae rupima opaete iyekou reta reve. 

Ñemongeta iyepisika jare mbaembaeko guinoivae

Kuae mborokuaiati  oï mboapi ñemboayaope

1.- Yekuatia yipi.- Omotenonde jare oechauka keräi jetagueko mbaeavaita mbaeti yave opaetevae reta oikua kavi jare omoeräkua michia reta itekomboe reta regua.

2.- Michia tëtaiguaete reta itekomboe opaetevaeko okua jare oupiti katuta: Oombeu piauye mborokuai reta tembiporurä ñoguinoi tekomboe reta reguavae javoi keräiko kuae mbaraviki oyeapota tëtaguasu reta itenondegua oïvae jembiapoka reta rupi ipuere vaerä tëtaiguaete reta itekomboe iyeepika katu. Omotenonde Ñomboatiguasugui oë mborokuai michia reta itekomboe regua,  OIT  mborokuai guinoevae (Nº169) tëtaiguaete reta regua jare tembikuatia Naciones Unidas jei vae guinoe tëtaiyaete reta itekomboe regua.  Kuae ñemboyaope oimevi michimi omombeu kavi ñandeve jokuae ñemongeta reta tekomboe tëtaiguaete meteiñavovae jare opaetevae guinoivae keräiko  añave rupi oñemotende ojo kuae ñemongeta oñemboete ramo ojo jokuae tekomboe. 

3.- Tëtaiguaete reta kerupirupi ñoguinoivae: kuaepe oyechuaka keräiko tëtaiguaete reta oñemboayao  jare oñemoai ñoguinoi opaete kerupirupi kuae ivipe. 

Ñanemoñeanduvae jaeko yaeka yave kuatia reta imiari tëtaiguaete retare yave, mbaeti jaekaviguemivae ñavae chupe.  Jaema jokuae jekopegua, mbaeti oyekua kaviete mbaeko oasa oï jokuae tëtaiguaete reta ndive jaema jokoräi yave oyeeyavei ikotiä kuae tëta reta.  Michia tëtaiguaete reta itekomboe regua mbaraviki oyeapo jare oñeangareko kavitavae, oimetako guinoi miariapo reta jaekavigue jare omboyekua kavita keräiko metei ñavo kuae tëtaigua reta ñoguinoivae.

4.- Mbaeavaipe oï yave michia tëtaiguaete reta itokomboe: Yaipisi yave jokuae omojäanga oï mbaembaeko oasa  kerupivae regua yave,  kuae ñemboyao oechauka ñeengeta mbaenunganunga rupiko oime oyeeyaetei michia reta itekomboe. Jaemako jokuae oñepoano vaerä añave oñemotendeta: Tekove katu guinoi vaerä michia reta, okuakua kavi iivipe jare i araivipo kavi rupi; guinoita itupapire omombue keräi yave javoi kiapeko oavae, guinoita teete jare kiapeguako jaevae; guinoita tekoroïsa ikaviguevae, ñemboe ikaviguevae jare oimeta guinoi iyepika opate ñuvanga retagui.  Kuae ñemongeta oechuakavi keräiko jokuae tekorai jare maemegua reta täta rupi mbaeti jaekavi jare oyapoasi oeya michia tetaiguaete reta.

5.- Michia reta itekomboe iyokoka: Yepe mona mbaeti tëita  oñemboyao ani ramo oñembojaijai oiko opaetevae reta itekomboe, kuae Mborokuaiati oñeñono iyeupe oñangareko vaerä  irundi tembiapoete kavire jaema jokuae ndive oyeapo vaerä mbae ikavi oëta michia reta itekomboe regua: Jaeko oyekuatavae ikavi rupi  tekoroïsa jare tembiu kavi regua oyeparavikivae, ñemboe ikaviguevae mokoi ñee pegua guinoita yeyoko tuichague,  ñembori jare michia reta iyepika jaete kavivae oimeta, ñande reko rupi oyechavae jare tekokaviapo tairusu reta regua; javoi oñemokirëi ngatuta michia  tetaiguaete reta pegua ipuere vaerä oñemoige  oime yave mbaenunga mbaraviki ani ramo ñemongeta oyeapotavae jae reta regua.  Kuae ñeengeta rupi oyekuauka oñemojäanga reve opaete kerupi mbaembaeko oyeapoma ojo oikovae jare ikavi oë  tëtaiguaete reta peguarä..

6.- Mbaraviki oyeapo kuae Boliviape jare opaete tëtaguasu reta rupi michia tëtaiguaete reguavae: 

Ñane rëtaguasu oipapa iyeipe oyapo vaerä mboapi mbaraviki:

Ñembori omee gobierno ipuere vaerä oñangareko jare oñemboati opaño miari reta kuatia rupi oyekuague keraïko michia reta oyekou ojo oiko itekomboe regua.

Irü mbaravikiko jae, oyeapo katu vaerä mborokuai reta jare opaetevae oñemoinge vaerä tëta jeroguata mbaavikipe. Tëtaguasureta jembiapo oechauka opaete ñeengeta reta mbaraviki regua, keraïko guiraja tenonde tëtaiyaipi reta iñemboati jare opaete tëtaguasu reta iñomboati jembiapoka oñombori reve tëtaiyaipi reta ndive. 

7.- Ñemongetapi oëguevae: kuae jaeko omombeu mbovimi oyeapo ñemboatiaguasupe mbae ñemongeta ikaviguevae regua  Mborokuaiati pe oïvae. Oñemotenonde jaeko jokuae mbaraviki reta kireigätu rupi oyeapovae jare oikoavaeita michia tëtaiguaete reta peguarävae, oyeapotako jokuae opaetevae reta itekomboevae rupi, oikotako oechuaka vaerä tekoñopaü reta regua jare oyeapotako keräirako jokuae tëtaiguaete reta opaño mbaembae oecha rupi kavi. Kuae mbaraviki jaekavi yave jaeko iñemongeta guinoivae  ojo metei rami ñandereko ndive.  Kuaeko oipota jei, jokuae ñembori jaetekavivae oyekuako:  Tëta guinoima mbaepuerevae jare jaeiñoma oyereroatata, jekuae ñomomiräta tëtaiguaete reta iñee jare teko reta,  omboete keräiko jokuae tëtaiguaete reta oñomboati ipuere vaerä jëta guiroguatavae echa opaete kuaekuae retako oepita, oechaukata jare omoeräkuata michia tëtaiguaete reta itekomboe tëtañavo rupi. 

Mbae ikavigue oëvae

Kuae Mborokuaiati oyapo oï irundi mbae michia reta itekomboe oñemoeräkua vaerä. Kuae irundi mbae reta jaeko opita oï oyapouka vaerä añeteteguevae mbaraviki  kunumi jare kuñatai reta pegua jëta guive opaete tëtaguasu rupi.  Jaema kuaeko oyeapota  ñemongeta ikavigue jare ipirätavae ndive opaete tëtaguasu reta rupi javoi oñemboyekuata mbaembaeko ikaviguema oyeapo ojo oikovae jaemae jokuae ndivemako oyereroatata mbaapo reta kuri jekuae oyekuata ojovae.  Jaeramoko kuae Mborokuaiati  oyoko kuae reta:

· Oime vaerä ñemboe ikavigue jare añetetevae kunumi jare kuñatai tëtaiguaete reta peguarä.

· Ikaviguevae tekoroïsa jare tembiu kavi reta regua 

· Oiko vaerä jekuae michia reta pegua iyepika jare ñemboriete kavi.

· Ñemboyupavo oñemoinge vaerä ñemongeta jeigue oyeapoa rupi ñoguinoi  omee reve  ñee jaekavi rupi mbaembae oyeapo  vaerä chupe reta.

Ñemboe ikaviguevae iyokoka

· Oime mokoi  ñemboiavai tuichague oñemoikavita ipuere vaerä oime ñemboe ikaviguevae jare jaetekavivae: Jaeko, tembiporu reta oatayae moromboe pegua, ñamae kavi yave jaeko amope oporomboevae retave oata tëta reta rupi, tembiporu reta, ñemboerenda mbaeti jaekavi jare mombirimbiri opita tëta retagui ñemboerenda. Kuae jeko peguako añave, opaño mbaembae oyepo katuta yave jaeko oyechata mbaerako jokuae michia iñemongeta, mbaenunganunga moromboeko oipisita jokuae michia, ñemboe ikavigue, erëi opaete kuae retagui oñemotenondetavae jaeko mbaenunga ñeeko oyeporuta moromboe peguarä.          

· Erëi ikavitavae jaeko ipuere vaerä jekuae oyeyoko moromboe reta mokoi ñeepe jare teko reta rupi oyeapovae, michia reta pegua jare jeko rupi oïta chupe  mbaeti reve ñemboavai, oïndaivita opaete tëta reta peguarä jare toechavi jese tëta reta.  Kuae regua, tëtaiguaete reta jeta rupimako omee iporombori, oechaukavi mbaeko jae reta omotenonde jare keräiko oipotata oiko chupegua reta moromboe.

· Ñemboe mokoi ñee pegua  guirokuaveeko michia retape oyekou vaera oñemboe iñeepeaiño jare jokuaeko oyapota ipuere vaerä okuakua arakuakatupe jare jupiveiñovi omboipitama oiukua katu irü ñee opaetevae reta oiporu jokuae tëtaguasu rupivae – echako jokuae ñee oikuatai oñomboeteuka vaerä kiako jaevae.  Kuae   mbaraviki ñemboe mokoi ñee pegua  oyeapo yave, jaemako omboipi michia reta jeta rupi ojo oñemboe, mbaetimavi oeya reta iñemboe jare opa kavi ojo reta omboapi iñemboe.

· Ndeietevae reta pegua, mbaeti  oñererokuavee ñemboe micha  tetaiguaete reta peguarä.  Jaema mbaeti yave kuae moromboe oñemee chupe reta, jaemako oñepïroma oï chugui reta jokuae ikavita tëi omboipi iñemboevae oyupavo revema oike vaerä ñemboe mokoi ñeepeguape.

· Opaete ñemongeta  ñemboe regua, tëta reta oechatako jese jare omotenondeta, jechako jaeräko jae reta oñonoma iyeupe oyapo vaerä jokuae mbaraviki.  Ipuere vaerä omotenonde jokuae ñemboe ikavita chupe reta jare omomirätata jeko retavae, jaeko okuakuague reta oñemoingetavi oecha vaerä mbaeko oasa oï moromboe renda rupi,  jaema jokoropi ipueretavi omee reta ñembori oporomboevae retape. 

Irüye jaeko ipuere vaerä moromboe reta oyeapo omoi kavi reve keräi yave ani ramo mbae yasi rupi jaekavita oyapo reta moromboe oñemae reve tëta jembiapo jare keräiko ara reta jaekavita oï moromboe peguarä tëta reta rupi.

· Ñemboerenda  oyererosiriavae oikovae jaeko ikaviyae jokuae michia reta jare tëtaiguaete reta oyakavoaevei yoguirekovae reta pegua.  Jokuae ñemboerenda metei jendapeño oïvae ipuereko oï tëtatipe jaema jokope jokuae oyakavoñoi yoguirekovae reta oeya vaerä imichia oñemboe erëiko jëtara ndiveko oeyata.

Jokuae ñemboerenda oyererosiriaveivae, ambueyeko jokuae metei jendapeño oïvaegui.  Echako oechuakavi jokuae oyakavoñoivae reta jeko jaema opaete morombe iarire oï keräiko jokuae tëtaiguaete reta oguata oiko jare keräiko ara oyepoepi ojo rupima.  Ñemboerenda oguatavae jaeko oechauka oporomboevaepe keräi jaeko ojota jokuae temimboe reta ojoa rupi jaema oime opita ñoguinoia rupi, omopuäta iyeupe iporomboe jendarä.

· Oyeapo kavi jare oyereraja kavi vaerä tenonde ñemboe tëtaigua reta pegua moromboe, jaeko oyeapo katu mborokuai reta chupeguarä jare oimetako jokoräi tupapirepe guinoe Tëtaruvichaguasu reta.  Jaeramiñovi oimeta korepoti jokuae peguarä.  Opaete ñemoeräkua jare tembiapo guiraja tenonde tëtaiguaete reta iñemboevae oñemoingetako tëtaguasu pegua oyeapo mborokuaivae rupi.  Jayaveñoko  jokuae moromboe reta jekuae okuakuata ojo oiko.  

 TEKOROïSA JARE TEKOVE KATU IÑEMOIKAVI.

· 0ime vaera tekoroïsa jupiguevae  michia tëtaigua jare jetarä  reta peguarä  ikaviko oyeapo ñemomiari jare oñemboyovake ñee reta oyeporu päve vaerä ñanemoae reta jare karaimoa retavi.  Jayaveko mbaetita oyovaichovae rami ñandeve jokuae ñanemoa jare karaimoa reta.  Erëi ipuere vaerä yaikua kaviete ñanemoa retare jaeko oimeta oyeapo marandueka reta yaecha kavi vaerä keräiko oï ñanemoa reta jare mbaeko ñanerëta reta jembiapo yaecha yave kuae teko regua, javoi mbaeko kuña jare mbia reta jembiapo kuña ipurua oï yave, michia oa oï yave javoi keräiko oñeangareko jokuae oa ramovae retare.

· Oñemboyupavota moromboe rupi tëtaiguaete reta jare jokope jaekavita oï vaerä Paye jare arakuaiya reta, jaeramiñovi jokuae okuakuague reta oikatu oñangareko kuña imembi oatavaere.  Opaete tekoroïsa regua oparavikivae reta jaenungaviko oñemboyupavota ipuere vaerä oñombori päve keräitarako omae kavi tembipoano retare jupigue rupi oyeapo vaerä mbaraviki tekoroïsa regua.

· Oime vaerä oyeapo kavi tekoroïsa jare tekovekatu oimetako tembiu ikaviguevae erëi jokuaerä meteiñavo tëtaiguaete reta guinoitako ikaviguevae ivi oñeoti vaerä tembiuaeñovae reta.  Amope tëtaruvichaguasu reta omee  ñembori  oime vaerä tëta reta oñoti jare omoñemoña tembiuaeño aguiye vaerä ketigui oväe tëta reta rupi jokuae tembiu oikomeguague reta.  Jaeramiñovi, kuae mbaraviki oñemoirü jokuae miariapo reta ojo tëta ñavo rupivae ipuere vaerä jokoropi oyepisi arakua jaema jokuae ndivema oñeangareko kavi vaerä michia retare tembiu oñemee kavi vaerä chupe reta.

· Ipuere vaerä opaetevae reta guinoi tekoroïsa jare tekove katu, mbaetitako oyeparaviki jokuae mbaembae reta opama yaechavae rupiñoete. Jaeko oimetai moarenda reta ikaviguevae jare oporopoanovae retape oñemboyoupititako mbaembae oiporutavae reta.  Jaema opaete kuae reta oimetaiko tëtaiguaete reta jëta ñavo rupi.  Mbaeavai tuichavae jaeko mombiri tëta retagui opita jokuae ñepoanoarenda, erëi jokuaeguiño ngaraako oyeya jokorä tëta reta.  Mase ñamae yave, keräipa oime yave oyeapo mbaraviki ivirarenoe,  korepotirenoe opa katu mbae oyeapo ojo vaerä kaa pite rupi jokuae mbaraviki reta, yepe tëi mombiri, jayave mbaeti ketigui ipuereta  oyeapombae vaerä moarenda reta.

ÑAMOIKAVI MICHIA RETA TETAIGUA IYOKOKA.

· Oñeangareko kaviete vaerä jupi rupi michia reta  opaño mbae mbaegui, ñenupa, yeokuaguasu, jare ñemomìgui oñemboritako michia reta tu jare opaete jetarä reta, ,tëta yeokuai mbae pe oiko vaerä, jaeko mbaeti guinoita ñemboavai i ivi regua jare mbaetita kiave omomi. Guinoita jaekavigue mbaeaguiye jare mbae mbaereta ombokuakua kavi vaerä imichia reta.  Echa jayeveñoko añetete pegua oepita opaño mbaembaegui imichia reta.

· Tupapire te imboguapika jaeko tenondete michiareta itekomboetea jee oñemboguapi vaerä tupapirepe, tee imboguapika reta omboetetako michia  jee oimeyave iñeepeiño oñembo jee, jare koräita oyekuatia chupe itupapirepe. Yepeko tupapire tee imboguapika  ikaviyaetëi  erëi teta reta rupi mbaeti mbate  oyeporu  jokuae tëtaigua reta oiporu vaerä jokuae tee mboguapika.  Oimearaguetëi michia reta oarupive oñemboguapika jee itupapirepe yipiguivema erëi jaeko ñanderekoä jokuae. kuae.Mbaraviki tuichagueko guinoi mburuvicha tëtaigua reta jëtara reta pe imiari vaerä jare jokoräi tëtarä  imichia oa rupive omboguapika vaeräma jee itupapirepe jaema jokoräi michia reta guinoi vaera itupapire oa pegua.

.

· Teta reta rupi opayave teko reta oikomegua michia reta jekuaeñotako ñombori  jupiguevae guinoi, michia reta jare taurusuvae reta  opata jekokavi guirokomegua, oipotata karai reta  jeko guireko, savaipo, mbokere, parapiti jare iporoñuvangata jare jokoräi mbaetita oyeau ani oñemboeteuka, jaema ñemboavai tuichague oiporarata tëta reta  kianunga tëtaiguate oeya yave jeko.

· Michia reta oyapovi mbaraviki oveviiñovae,  yarakua  jare okuakuavi mbaraviki oyapo vaerä ñandepuere ñamboyoavimi okuakuague retagui jare irü tëtapegua michia retagui iyarakua jare mbaraviki regua,  jokoraiñovi iporomboete yae jare yeokuai regua reta ,jeta tëta reta jei mbaraviki jaeko michia reta ombojupi vae jare oikuatako mbaeko jae iparavikivae jare jesaiätata opaete pegua. Erëi ipuerevi oyepokua yoguireko reta tembiokuairä kuae mbaeti jaekavimi, oikuambae rami itekomboe reta ñemboe pegua mbutuu jare ñuvanga reta.

· Aguiye vaerä ñamaeiño michia reta oñeñuvanga mbate ikaviko tëta reta ñamboarakua michia reta yoguirekoa rupi,  kuae mbaraviki ipuereko oyapo ñomboati reta oñangareko michia retavae itekomboeregua tëta reta rupi. Imiari kavita jare omoeräkua kavita mburuvicha retape, michia tu reta pe, ndechi retape  jare michia retape oikua kavi vaerä itekomboetea  aguiye vaerä ñuvangatarä yoguireko kuña jare kuimbae.

· Michia reta guinoi yave ñemboavai mborokuaiguasu ndive yave, jaekaviko oyeporu jokuae opaete tëtaguasu reta iporombori  jokuae CDNpe oïvae, oñemboeteuka vaerä. Kua jaeko  michia reta  imboromboete itekomboe regua opaetevae arasa pegua reta peguarä, jaeko kuae michia reta oipotavae jare guinoiñotai, oyeapo rambueve kuae mboromboete michia retape jare ñombori ipuere vaerä ojo oyepapa jare oiko opaetevae reta rami.  Kuaerä jaeko oñemeeta chupe ñombori ipuere vaerä guinoi iñee mombeuka jokuae michia jokuae temiapoka reta oiporuko oï yave ñee jokuae michia mbaeti oikuavae.

· Mborokuaiguasu iñangarekoa reta oechaukata mboroau ñemboete teko reta rupi,jare oimeyave ñemboavai oñemeetako mburuvicha kianunga oïvaepe oñemboarakuata guiroata kavi vaerä jokuae teko reta, aguiye vaerä ombaeavi mborokuaiguasu ndive, oñemboetekatuaveita teko reta ani mborokuai reta tëtaigua, kuae mborokuai tëtaigua reta oïtako ñeepe tëta reta imiari rupi, ñande puerevi yaipoepi ani ñamboyovake mborokuai oyekuatia ñoguinoivae ndive ani ramo yaikuatiavi mborokuai tëtaguasu  pegua ndive, ñane ñana moa reta yaiporu rami.

ÑAMBOYUPAVO MICHIA RETA IÑEMONGETA OYAPOUKA VAERÄ

· Ñemomiari oyepoiu mbaereve oyeapovae michia reta ndivevae,  jaeko ikavivae michia reta ñamboyupavo ñai ñemomiari guasu pe jae retave imiari vaerä, jokoräi mbaetita ñambosiri jare ñamomi, jokoräi ñamboe oñemboeteuka jare oyeau vaerä, jare oikuareve i tekomboe reta, iyarakua opaete mbaembae peguarä  tëtaigua reta rami.

· Ñemomiariete oyeapovae tëtaigua reta iñeepe teitako,  jokoräi opaete michia kuñatai jare kunumi reta oikua kavi vaerä, keräi mburuvicha reta jaeko ñemomiari jeroata jëta peguarä jare jetära reta pe omboete reveko jëtaigua jeko, opaete mbaembae reta ñemomiari oyeapovae omoeräkuata; michia reta jee imboguapika jare ñeangareko ndei oa pegua jare oa yavevae pegua, jokoraiñovi ñeangareko aguiyera michia reta ñuvanga rupi yoguireko jare mbaerasi guasu aguiye vaerä oiporara (VIH/SIDA).

· Mbaraviki tëtaigua jaeko michia reta omomae ani guiroike jëtape guiraja vaerä tenonde ndei guive, jare jokoraiñovi oñemboe reta teko mboere jëta peiño, koräi ndei guivema oikua i tekomboe jare mbaraviki oyapo mburuvicha reta ndive jëtape.

· Michia reta tëtaigua jaeko iyarakua yaevae oipi kavi yae ñemboe oñemee chupe yave  teko mboe reta regua jare michia reta i tekomboe regua, jaeramo irüvae tëta reta rupi michia reta jaeko tëta iyeroviaka  katu ani iyokoka ikaviguevae.

· Mbaraviki ikavi yaevaeko oyapo ñee imoerakua reta, omoeräkua arakua oikuauka vaerä tëtaigua reta pe mbaembae reta, jare mbaetivi jepi, mati rupi oñendu ñeerenduka kuae jaeko tembiporu ikavi yaevae tëtaigua reta mombiri yoguirekovae pegua jare ñee ikavi yae oñendu.

· Ikaviko michia reta ñamokirëi kuae mbaraviki peguarä, jokoräi ipuere vaerä omoeräkua teko reta ikavigue ñeerenduka rupi irüvae tëta reta oikua vaerä teko reta oasague ani rmao arakua reta tëtaigua, mboviyae ñeemoerakua, teko reta oyechauka mbirimaeka  rupi  oyekuauka vaerä teko reta tëtaigua iyarakua jare jeko reta jekuaeño tëta rupi guirekovae.    

